
Sarajevo, 05.02.2025. godine                                                                                                                                                                                                      
Sud Bosne i Hercegovine u Sarajevu, u apelacionom vijeću sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi A.A. iz K., izjavljenoj protiv Odluke Centralne izborne komisije Bosne i Hercegovine broj: 05-1-07-5-42/25 od 30.01.2025. godine o utvrđenoj odgovornosti zbog zloupotrebe djece u političke svrhe, na nejavnoj sjednici, održanoj dana, 05.02.2025. godine, donio je 
R J E Š E N J E

Odbija se žalba.
O b r a z l o ž e n j e
Odlukom Centralne izborne komisije Bosne i Hercegovine broj i datum navedeni u uvodu, utvrđeno je da A.A. nezavisni kandidat zloupotrijebio djecu u političke svrhe čime je prekršio pravila ponašana i izbornoj kampanji iz člana 7.3 stav 1. tačka 8) Izbornog zakona BiH, pa mu je na osnovu člana 6.7 stav 2 Izbornog zakona BiH izrečena novčana kazna u iznosu od 5.000,00 KM. 
Protiv ove odluke žalbu i dopunu žalbe blagovremeno je podnio A.A. zbog pogrešno i nepotpuno utvrđenog činjeničnog stanja, pogrešne primjene materijalnog prava i povrede pravila postupka. Smatra da je odlukom povrijeđeno načelo materijalne istine i saslušanja stranaka zbog čega nisu utvrđene sve činjenice značajne za rješavanje. Ističe da je utvrđenje o grubom kršenju Izbornog zakona preoštra kvalifikacija jer se nije radilo o predizbornom skupu, masovnom okupljanju ili bilo kakvom okupljanju pristalica i simpatizera. Ukazuje da se njihova kandidatkinja susrela sa djecom svog brata, koji su i fotografisani. Da se radi o porodičnom susretu može potvrditi kandidatkinja F.Dž., kao i njen brat, a otac fotografisane djece. Imenovana kandidatkinja na izborima je bila sa nezavisne liste „Novo vrijeme“ i predstavlja odvojeni politički subjket u odnosu na žalitelja kao nezavisnog kandidata koju pravnu distinkciju CiK nije raspravio jer sporna fotografija nije vezana isključivo za njegovu kampanju. Predlaže da se žalba usvoji i pobijana odluka poništi, a predmet varti CiKu na ponovno odlučivanje jer mu je u provedenom dat neadekvatno kratak rok za izjašnjenje i prekršeno načelo saslušanja stranaka. 
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer je pobijana odluka donesena na pravilan način zasnovana na činjenici da je žalitelj objavio fotografiju djece koja drže njegov promotivni materijal.
Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine dana 15.09.2024. godine putem elektronske pošte primila prigovor o povredi člana 7.3 stav 1 tačka 8 Izbornog zakona BiH, zloupotrebi djece u političke svrhe nezavisnog kandidata A.A. i F.Dž. kandidatkinje političkog subjekta Novo vrijeme-Nezavisna lista.

Prihvatajući prijavu kao inicijativu za postupanje po službenoj dužnosti, Centralna izborna komisija BiH je prigovor dostavila na izjašnjenje A.A. i F.Dž., te političkom subjektu Novo vrijeme-Nezavisna lista. Nakon uvida u kompletan spis predmeta, među kojima je i fotografija objavljena na Facebook profilu nezavisnog kandidata A.A. i cijeneći izjavu imenovanog koji je jedini dao izjašnjenje, Centralna izborna komisija je donijela osporenu odluku o utvrđenoj odgovornosti žalioca jer je kao kandidat na Lokalnim izborima 2024. godine, zloupotrijebio djecu u političke svrhe, čime su prekršena pravila ponašanja iz člana 7.3 stav 1. tačka 8) Izbornog zakona BiH. 
Cijeneći pravilnost i zakonitost pobijane odluke Centralne izborne komisije BiH, apelaciono vijeće je utvrdilo da je ista donesena nakon uvida u kompletan spis predmeta, na utvrđeno činjenično stanje pravilno primjenjeno materijalno pravo, a postupak je proveden u skladu sa odredbom člana 6.3 stav 2 Izbornog zakona budući da je prigovor dostavljen svim stranama navedenim u prigovoru i ostavljen propisan rok za davanje izjašnjenja. Time je na propisan način i u propisanim rokovima žalitelju omogućeno očitovanje o navodima prijave, čime je ispoštovano i načelo da se sasluša stranka protiv koje je prijava podnesena. 
Pobijana odluka zasnovana je na odredbi člana 7.3 stav 1. tačka 8) Izbornog zakona BiH („Službeni glasnik BiH br. 23/01-24/24“) kojom je propisano da kandidatima i pristalicama političkih stranaka, listi nezavisnih kandidata, listi pripadnika nacionalnih manjina i koalicija, kao i nezavisnim kandidatima i njihovim pristalicama, te zaposlenima ili na drugi način angažiranim u izbornoj administraciji, nije dozvoljeno, između ostalog, zloupotrijebiti dijete u političke svrhe. Osim navedenog, odredba člana 1.1 a tačka 31) Izbornog zakona definiše da je „zloupotreba djece u političke svrhe“ uključivanje djeteta u aktivnosti koje mogu biti 
povezane sa političkim zagovaranjem ili promocijom.

U konkretnom slučaju radnja podnosioca žalbe, koji je u vrijeme izborne kampanje na društvenoj mreži objavio fotografiju djece koja u rukama drže njegov promotivni materijal, ima sve karakteristike zloupotrebe djece u političke svrhe, a objava ove fotografije ima nedvosmisleni cilj promocije kandidata čiji propagandni materijal je u rukama djece. Dakle, Centralna izborna komisija Bosne i Hercegovine pravilno je utvrdila činjenice od značaja za ocjenu postupanja protivno članu 7.3 stav 1 tačka 8 Izbornog zakona koja zabranjuje zloupotrebe djece u političke svrhe.
Ukazivanje žalbe da se na fotografiji uz djecu nalazi njihova tetka koja je i kandidatkinja političkog subjekta Novo vrijeme-Nezavisna lista, nema značaja, kao ni okolnost da ova lista i žalilac kao nezavisni kandidat predstavljaju različite političke subjekte. Prije svega nije utvrđena odgovornost političkog subjekta Novo vrijeme-Nezavisna lista i njihove kandidatkinja F.Dž. jer niti su oni objavljivali fotografije, niti je njihov promotivni materijal dijeljen djeci. Time nije bilo ni potrebno vršiti pravnu distinkciju između  više poliitčkih subjekata u situaciji kada jedan od njih nije prekršio pravila ponašanja u izbornoj kampanji pa nije ni imao uticaja na odgovornost žalioca kao drugog političkog subjekta. Činjenica da se na fotografiji nalaze lica koja su u rodbinskoj vezi, ne oslobađa odgovornosti žalioca za zloupotrebu djece u poliitčke svrhe, koej, suprotno navodima žalbe ne ostvaruje se samo na političkim skupovima i masovnim okupljanjima.
U pogledu utvrđenja u pobijanoj odluci da zloupotreba djece u političke svrhe predstavlja grubo kršenje Izbornog zakona, apelaciono vijeće prihvata sve navedene razloge. Ukazivanje žalbe da se radi o izolovanom slučaju ne može osloboditi žalitelja odgovornosti jer do postupanja protivno pravilima izborne kampanje dolazi samim činom objavljivanja fotografije a ne ponavljanjem ove radnje. 
 Na utvrđenju da je zloupotreba djece, kao osjetljive kategorije, u političke svrhe grubo kršenje Izbornog zakona BiH, Centralna izborna komisija je zasnovala odluku o izricanju žalitelju novčane kazne u iznosu od 5.000,00 KM. Kada se cijeni da je odredbom člana 19.9 stav 2 Izbornog zakona za predmetno postupanje propisana novčana kazna u iznosu od 3.000,00 KM do 15.000,00 KM, apelaciono vijeće kod omjeravanja visine novčane kazne nije utvrdilo bilo kakve proizvoljnosti, posebno jer je visina novčane kazna izrečena u skladu sa dosadašnjom praksom CIK-a za postupanje protivno odredbi člana 7.3 stav 1. tačka 8) Izbornog zakona BiH
Obzirom na navedeno, po ocjeni ovog vijeća, pobijana Odluka Centralne izborne  komisije BiH je pravilna i zakonita, a žalba neosnovana, pa je istu, primjenom odredbe člana 81 stav 1 Zakona o upravnim sporovima Bosne i Hercegovine (Službeni glasnik BiH,  broj  (19/02 -74/10), valjalo odbiti.

